Tæknin er ævinlega skrefi á undan lögfræðinni; áður en menn ná að setja lög um nýja tækni og hagnýtingu hennar er hún orðin úrelt og eitthvað nýtt og spennandi tekið við. Þannig hefur tölvutækninni fleygt svo fram að höfundarréttur er víða í uppnámi og þegar menn telja sig hafa náð að koma böndum á eitthvert tækniafbrigðið þá er nýtt komið til sögunnar sem er hálfu erfiðara viðfangs.

Þannig hefur stafræn tækni í upptöku og útgáfu tónlistar gert óprúttnum auðvelt að afrita ólöglega og dreifa af kappi tónlist víða um heim.

Internetið er nýr vettvangur slíkrar dreifingar og í raun er það eina sem heldur aftur af umfangsmikilli ólöglegri dreifingu á tónlist það að tæknin er sem betur fer ekki nógu öflug eins og er. 

Stafræn dreifing
Stafræn dreifing er einföld tæknilega; hægur leikur er að hljóðrita tónlist og skila inn á Internetið með því að flytja upplýsingarnar af geisladiski yfir á harðan disk í tölvu. Hver sem er sem hefur aðgang að tölvu og mótaldi getur síðan tengst Internetinu og sótt tónlistina, spilað hana á hljóðkorti í tölvunni sinni eða afritað hana á snældu.

Stórfyrirtæki hagnýta sér nú þegar Internetið til að kynna útgáfu sína og þannig setti Warner-útgáfan hluta af nýrri smáskífu Madonnu inn á netið til að auglýsa plötuna og Rolling Stones héldu 20 mínútna tónleika á netinu, með hreyfimynd og tónlist. Aðalkosturinn við stafræna dreifingu er einmitt dreifing tónlistar. Það er helst að einstaklingar hafi notfært sér það og til að mynda er starfandi á Internetinu TIMA, The Internet Music Archive, sem býður óþekktum hljómsveitum upp á að senda inn lög gegn greiðslu sem hver sem er getur svo sótt inn á tölvuna sína og hlustað á.

Helsti gallinn við þessa gerð af dreifingu er hversu miklar upplýsingar hver og einn þarf að lesa inn á tölvuna sína til að geta notið tónlistarinnar. Þannig getur tekið hálftíma að lesa inn á tölvuna þrjár mínútur af tónlist og því er símreikningurinn fyrir vikið himinhár og ódýrara að kaupa smáskífu út í búð.

Gæði hljóðs og myndar
Annað vandamál og ekki minna eru lítil gæði hljóðs og myndar. Þannig voru tónleikar Rolling Stones lítið fyrir augað, því aðeins var lítill myndrammi á skjánum og myndin á hálfum hraða. 

Tækniframfarir eiga eftir að draga úr þessum vanköntum, en öllu meira vandamál er lagahlið dreifingarinnar. Tónlist er vernduð af höfundarréttarákvæðum laga og samninga til að tryggja það að hvenær sem tónlist er flutt fái höfundur, flytjandi og útgefandi greitt fyrir, en engin ákvæði ná til stafrænnar dreifingar. Það er ekki ólöglegt að dreifa óútgefinni tónlist á Internetinu, líkt og TIMA gerir, en það væri klárt lögbrot að lesa inn á netið tónlist af nýjasta geisladiski REM. 

Þó eru til tölvuglymskrattar þar sem finna má ólöglega tónlist af þessu tagi, en stórfyrirtækin hafa ekki beitt sér í því enn. Þeim finnst of mikið mál að eltast við þá sem þetta gera, því starfsemin sé svo smá í sniðum sem stendur. Eflaust kemur að því að þau láta sverfa til stáls, en mestar líkur eru á að starfsemi af þessu tagi verði leyfð að uppfylltum ákveðnum skilyrðum. Væntanlegur er á Internetið tölvuglymskratti sem kallast Cerebus, en eigandi hans hefur náð samningum við flest plötufyrirtæki um að fá að dreifa tónlist þeirra á þennan hátt. Vandamálið við þetta er þó að þar sem Internetið er alþjóðlegt þá er hægur leikur að setja upp slíkan glymskratta til að mynda í Búlgaríu eða Brasilíu, þar sem höfundarréttur er nánast enginn. Síðan getur hver sem er og hvar sem er tengst netinu og sótt þá tónlist sem honum sýnist.

Stafrænar læsingar
Til að bregðast við þessu er hugsanlegt að grípa til stafrænnar „læsingar“ á tónlistinni, þ.e. að meðfram tónlistinni yrðu stafræn merki sem hljómflutningstæki nema ekki, en sem sérstakir skynjarar, sem komið væri fyrir í tölvum og skyldum tólum, þekkja. Tæknin er þegar fyrir hendi, en það stendur á útgáfunum að ná samkomulagi við rafeindafyrirtæki. Þar ættu þó að vera hæg heimatökin, því öll stærstu útgáfufyrirtæki heims, Sony, Polygram og Mca, eru í eigu rafeindarisa.

Stafræn dreifing
Að sögn framámanna hjá Sony telja menn ekki ástæðu til að bregðast við þessu af krafti sem stendur, því enn séu 10 ár hið minnsta áður en stafræn dreifing fari að verða vandamál, og þar á bæ telja menn að plötukaupendur kjósi heldur að fara í plötuverslun og fletta diskum, en að setjast við tölvu og sækja tónlistina þangað.

Aðrir eru ekki eins rólegir í tíðinni og benda á gríðarlega aukningu í tölvusamskiptum og leggja áherslu á að þeir sem helst tengist, fólk á aldrinum 15–25 ára, sem er markhópur plötuútgefenda, líti tölvuna og tölvutengingu allt öðrum augum en eldra fólk, sem hafi vanist á að kaupa sér tónlistina í plötubúðum og finnst líklega enn skemmtilegra að tengjast tölvunni sinni en fara út í búð.

Dreifingarkostnaður
Plötuútgefendur gætu hagnast verulega ef skikki yrði komið á stafræna dreifingu. Fyrst og fremst myndu fyrirtækin hagnast á að markaður myndi aukast, bæði við það að fleiri komast í kynni við tónlistina en sem fara í plötubúðir að staðaldri og svo að tónlist væri samtímis fáanleg um allan heim.

Meira um vert er þó að stafræn dreifing er, eðli sínu samkvæmt, töluvert ódýrari en hefðbundin dreifing, en drjúgur hluti af verði hvers geisladisks er dreifingarkostnaður. 

Ekki síst gerir stafræn dreifing smáfyrirtækjum auðveldara um vik og að keppa við risana, því á Internetinu eru í raun allir jafnir og jafndýrt fyrir unglinga að taka upp plötu í bílskúrnum heima hjá sér og gefa hana út á Internetinu og fyrir stórfyrirtæki að gefa út milljónaplötu. Að auki er ekki víst að stórstjörnurnar sjái sér eins mikinn hag í að vera á mála hjá stórfyrirtæki, þegar þær geta eins verið hjá smáfyrirtæki eða hreinlega gefið út sjálfar.

Lokaorð
Sem stendur eru vangaveltur sem þessar hreinir spádómar, en ljóst er að risafyrirtækin verða að bregðast hart við og koma skipulagi á stafrænu dreifinguna, því annars er við búið að þau missi spón úr aski sínum og fái ekkert að gert.

